
Pita
Ya Iginuma
V'-inuana

Buki Taina Wayahina

Buki taina a tau ginuma vivane Pita, lesu a tau
hae ananina aitam, ka Aniduru vaneina. Pita
kadu aitam buki ginumi Awaeha Vovouna taina
nihenina.

Ka leta taina nihenina Pita ya nuanua
tau ekalesia viwavenena vitupu ivihahaiei.
Ka taui nau-wawani yai vitumahana naona
inua-vi-avini, ka eha ivo-haini vitupu wayahi

Pai mini ananina leta taina nihenina vivane tau
ekalesia-naia Iesu vaneana inononi, ka vaneana

omo wayahia Iesu a tau hae anani wayahia, ka
Pita tau hae ananina aitam. Wayahina, Pita ana-
manei ya iginuma taina vivane tunutunuhina.

Ka tuta tepakaia wayahina Iesu
na-mavi-havine.  Mani tomotau viwavenena
taina ivihahaiei, kate itoka tau ekalesia
nau-wawanika kavitumahanei a itoava
auyewana kavaniahei wayahina.

Nau-kaiwa o
1Yauke au wava Simoni Pita, Iesu Tau Ito-yavuha

ya tau paisewa aitam, kadu a tau hae anan-
ina aitam. Ka yami leta taina aginumi omomo
wayahimia.  Yaka Yaubada kadu yaka Tau
Ito-yavuha Iesu yai dewa tunutunuhina. Ka
yai dewaia wayahina, itomi avaha vitumahana

ahihi-vainena uvaniahei, ka yami vitumahana ka
yau vitumahana aitamoata.

Nau-iaiava
2 Ka yau viama wayahimi vivane Yaubada
kadu yaka Kauvea Iesu un'-anamanei ahiahina, e
am-venena awawaehina kadu nua gomagoman-
ina uvaniahei deina. Ka kadu yau viama, dewaia
na-nata yawaimi nihenina.

Pai Vi-putu

3 Aviani nau-wawanika yawaika wayahina
kadu dewa ahihinata wayahina, Yaubada
avaha dewaia habuhabuna veneka. Ka dewaia
kavaniahei, iuna tauna kanamanei. Tauna
didigana kadu dewa hadahadanina wayahina
honeka kan'-omo tauna wayahina. 4 Ka didigana
wayahina kadu yana dewa hadahadanina
wayahina, tauna ya vona-dabadaba ani-vainena
kadu ahihinata veneka. Ka aituhu aviyaivia
wayahikaia ya vona-dabadabaia kavitumahanei,
akanai itoka aka pata tauna wayahina didigaka
kavaniahei. Ka tuta tuta tau ma' tanopi
yai nuanua goyogoyona, ka apaina yawai
ivi-goyoi dewaia wayahia. Kate aituhu aviyaivia
wayahikaia Yaubada vya vona-dabadabaia
kavitumahanei ahiahina, tauka aka pata
goyo-naia kanovo-tawanei. 5 Aituhu yaka
vitumahana ana heta mamaei, dewana eha
ana pata. Wayahina, taumi nau-wawanimi
udewa-bagibagi, e mani dewa yami vitumahana
nui unau-tamoia yawaimi nihenina. Naona,
nau-wawanimi dewa hadahadanina uvaniahei,
v'-inuana nua-uya uvaniahei. 6 V'-itonuna

nau-wawanimi ami heta ami pata yawaimi
uveimeyei, vi-nau-punina ugwagwaheyemi,
vi-5-na nau-wawanimi yami dewa ka Yaubada
yana dewa aitamoata deina.* 7 Vi-6-na
nau-wawanimi udune-nuanuaiemi, ka pai
nau-yehata wayahina, udewa-vidovidohemi.
8 Aituhu dewaia ahiahina wayahimia, kadu
aituhu inatanata ahiahina yawaimi nihenina, e
yaka Kauvea Iesu Tau Ito-yavuha un'-anamanei
ahiahina, kadu dewaia ina-vaitemi ya nuanua
wayahimi uvi-ateteyei tunutunuhina. 9 Kate
aituhu aviyaivia dewaia ahiahina ivihahaiei,
taui eha ai pata idunedune tunuhina, kadu taui
mata-goyogoyoi. lesu avaha yai dewa goyona
tutuaina nua-piahi-yehai, kate nuai ipani.

10 Wayahina, yaiau, nau-wawanimi yami
nuanua ananina nui udewa-dadani hone-nana
uvi-muniei, kadu yami nuanua ananina nui
udewa-dadani Yaubada vya vi-nua-dadana
wayahimi uvaniahei. Nonova yami nuanua

uvaniahei deina. Ka nau-wawanimi yami
nuanua ataina yami nuanua nonova
na-vane-tawanei. Ka aituhu dewaia tanoi

habuhabui udewa-nubunubui, eha ami pata
Yaubada ya nuanua wayahimi ututu-haini. 11 Ka
kadu munia, yaka Kauvea Iesu Tau Ito-yavuha
ya dewa-haiawa nui na-nau-kaiwemi, ka ya pai
veimea una-nui, ka tenoke uma'-vavaha.

12 Wayahina, yauke yau paisewa ananina

ana-ivaitemi yau vona taina unua-vi-avini. Ka
anamanei, nonova tupwami dewa taina unononi,

% 1:6: Gal 5:22-23.

kadu avi vona tunutunuhina, avaha vonaia ua-
namanei, kadu ataina udewa-nubunubui ahi-
ahina. 13 Ka tuta ataina, yawayawaiu amamaei.
Wayahina, nau-wawaniu avonemi ubagibagi, e
dewa ahiahina taina unuanuani. Ika, ininiu
aitam ine deina, ka tuta kutakutana wayahina
ine taina nihenina amamaei. 14 Avaha anamanei,
tuta eha ani-hoina na-iakwa wayahina yawaiu
na-iakwa. Iuna nonova yaka Kauvea Iesu Tau
Ito-yavuha vo-vi-maheteu medeina yau aniga
na-omo.* 15 Wayahina, tuta ataina abagibagi
kadu adewa-dadani, e tuta tepakaia, yau aniga
munia, viwavenenaia wayahimia ima'-vavaha, e
itomi ami pata unua-vi-avini.

Pita Tau Ito-yavuha Didigana Dueyei Matana

16 Nonova yaka Kauvea Iesu Tau Ito-yavuha ya
bagibagi kadu yana omana ahaeyei wayahimia,
ka yama hae-nana eha tau vitupu yai vivi-
wava deina. Tau vitupu yai viviwava ipaisewei,

e al nonona vivane viviwava tunutunuhina
deina. = Kate nonova itoai mataia Iesu didi-
gana adudueyei.* 17-18 Ka nonova, tutana oya

ahihinata hetana tauna nui amamaei, vona
ahiahina, Yaubada movina wahuma vin'-omo,
ka Iesu didigana vaniahei, kadu Yaubada Iesu
apa-vidovidohei, ka itoai anononi, ivona, “Taina
natu ahiahina adewa-vidovidohei, ka tauna
wayahina adewa-haiawa ananina.” Ka movina
vin'-omo Yaubada Amaka wayahina, ka tauna
Didigana Ani-vainena wahuma mamaei.*

% 1:14: 2Ko5:1;Ioni21:18-19. ¥ 1:16: Mat17:1-5. * 1:17-18:
Mat 17:5.

19 Ka nonova tau apa-taputapu Tau Ito-yavuha
imai-haeyei, ka tauna wayahina iginumi. Ka
ataina avaha aviani imai-haeyei kadueyeli,
vonaia vona tunutunuhina ana noe. Wayahina,
nau-wawanimi yai vonaia unua-vi-anai.
Iuna vonaia odama papani novanovanina

nihenina mahemaheta a itoava mana na-navia
wayahina deina, ka kadu a itoava ubwana

nuami nihenina vanevane wayahina deina.
20 Vona taina vona ananina, ka mani vona
vane-tawanei, wayahina nau-wawanimi
nuami n'-am-haui. Tuta nonova wayahina,
tutana tau apa-taputapu iapa-taputapuei,
yai vona omomo Yaubada wayahina.
Apa-taputapu-naia eha ita-vin'-omo iuna
naona tau apa-taputapu-naia Iginuma iaiaiava,
e al heta yai nua-uya wayahina anamana
ivaniahe, e munia yai nuanua ina-ginumi.
Eha-ohota. Taui ai heta eha ai pata. 21 Kadu
tutana tau apa-taputapu-naia iapa-taputapu,
apa-taputapu-naia eha ita-vin'-omo iuna taui yai
nuanua in'-apa-taputapu deina. Eha ohota. Kate
apa-taputapu-naia aitamoata aitamoata Yaubada
wayahina ivin'-omo, ka Nuana Ahihinata
tau apa-taputapu-naia ivaitei, ka yai iginuma
habuhabui eta-naonaoei.*

2

Tau Viwavenena Vitupu
1 Nonova kadu tau apa-taputapu vitupu
tupwai imamaei, ka tuta tepakaia wayahina tau
viwavenena vitupu tupwai itomi nui umamaei,

% 1:21: 2Ti 3:16; 1Pi 1:11-12.

ka ivivitupu wayahimia. Ka aituhu aviyaivia
wayahimia tau vitupu-naia yai viwavenena
hivahivai kadu vitupui ina-nononi, munia
yawai na-goyo. Ka apaina dewa-yaiyai Yaubada
wayahina ivaniahei. Tau viwavenenaia avaha
ianamanei, yaka Kauvea taui goyona a papani
wayahina vi-maiei, kate dewana eha aitam
aviani wayahia. Wayahina, Iesu ivi-ebuei. Ai
vita-vovona vo-kwayavonina na-omo wayahia
ivaniahei.* 2 Tuta tepakaia wayahina tau ekalesia
habuhabui tau viwavenenaia vitupu yai kenene
idudueyei, e pai dune-nana goyona iv'-iunei. Ka
munia, mani tomotau, taui eha itapanono, avaha
tau ekalesia-naia yai dewaia goyona idudueyei,
[esu ya etawana tunutunuhina imana-giboei
ananina. 3 Ka tau viwavenenaia vitupu gugua
inua-tania. Wayahina, tuta tepakaia wayahina
tauil viviwava vitupu wayahia yami gugua ivituei.
Nonova Yaubada ai nau-pata yai dewa goyona
wayahina vo-vi-aiaia, ka ataina tauna potapota,
e apaina na-venei ivaniahei. Yaubada Nuana eha
ta-panipani.

4 Unononi! Nonova anelose tupwai dewa
goyona idedeweli, ka Yaubada yai dewa goyona
eha ta-nua-pania, ka dewaia eha ta-nua-piaha.
Kate tauna anelose-naia haponei iopu guba
novanovanina nihenia, ka ataina tenoke
imamaei, ka vitana matana an' auyewa a
vin'-omana wayahina ipotapota.* 5 Ka kadu
nonova tau ma' tanopi habuhabui dewa goyona

idewa-nubunubui. Ka Yaubada tomotaui eha
ta-ito-yavuha, kate Noa kadu tomotau ai yau 7

% 2:1: Mat 24:11; ITud 4. * 2:4: Iud6.

nui ito-yavuhi. Iuna Noa dewa tunuhina a tau
nau-wahe aitam. Ka Yaubada tau goyogoyo-naia
diwaya wayahina vita-vovoni igavivina, tauil
kadu yai tanopi habuhabuna nui.*

6 Ka kadu nonova Yaubada meagai Sodom ka
meagai Gomora vita-vovoni, apuni ivi-hanavu.
Ka tauna aitam pai dune veneka deina, e
kan'-anamanei apaina, aituhu aviyaivia Yaubada
ivihahaiei, taui ai dewa-yaiyai aitamoata ivania-
hei deina.*

7 Kadu tuta-nana wayahina, meagai-naia
wayahia onoto ana wava Lota yana dewa
tunutunuhina. Wayahina, tauna nua-vita
ananina tau vihaihai-naia yai kenene wayahia.
Ka munia Yaubada Lota ito-yavuhi.» 8 (Vona
ahiahina, Lota tau goyogoyo-naia nui imamaei,
ka auyewa aitamoata aitamoata nihenina yai
kenene dudueyei, kadu yai ipupu-kavokavovo
nonononi. Tuta tuta veimea itana-bwegebwegei.
Wayahina, tauna nua-vita ananina, iuna tauna
ya nuanua vivane dewa tunutunuhina.)

9 Aituhu tuta nonova Kauvea yana dewa
deinake, kadueyei tauna avaha anamanei
medeina tau ahiahina pai vito-nubu wayahia
na-ito-yavuhi, kadu avaha anamanei medeina
tau goyogoyoi ai dewa-yaiyai na-venevenei
a itoava vitana matana an' auyewa na-omo
wayahina.

10 Vona ahiahina, aituhu aviyaivia Yaubada
ya veimea ivihahaiei, ka aituhu yai nuanua
gawagawami ivi-muniei, apaina dewaia

% 2:5: Nao6-8;2Pi3:6. * 2:6: Nao19:24;Iud7. * 2:7: Nao
19:1-16.



2 Pita 2:11 viii 2 Pita 2:13

yawai ina-goyoi. Ka aituhu aviyaivia veimea
inau-nikonikoiei, kanamanei ahiahina, apaina
taui ai dewa-yaiyai ivaniahei Yaubada wayahina.
Tomotaui taui yai nuanua ana heta idedewei,
kate eha ina-ini-yauyau dewaia goyogoyoi
wayahi.  Kadu tomotaui anelose goyogoyoi
didigai ani-vainena iapa-goyogoyo-neiei, kate
eha imatamatauta yai dewana wayahina.*
11 Udueyei, ka dewa ainua kabou-viwavei.
Yaubada yan' anelose ahiahi yai bagibagi
ani-vainena, kadu taui yai pai ma' wahuma.
Anelose-naia tomotau ibagibagi-tawanei.
Kate taui yai matauta mamaei. @ Wayahina,
ianamane-yehai eha nau-wawani mani anelose
goyogoyoi (taui nonova didigal ananina
mamaei) iapa-goyogoyoe Kauvea matana.®
12 Kate tau viwavenenaia vitupu vahitau
udaudana deina, iuna nuai eha t'-am-hau
dewaia tanoi wayahina, ka eha yai matauta,
kadu eha yal nua-opu Yaubada matana.

Taui ai nau-dadana ana heta ivi-muniei.
Wayahina, taui vahitau mwagemwagei deina.

Memeanina tomotau vahitau-naia ivi-daei,

ivunui. Ka tau viwavenenaia eha Yaubada
yana dewa it'-anamane ahiahina, kate dewaia

iapa-goyogoyoei. Wayahina, taui vahitau
mwagemwagei deina, ka apaina taui ai
vita-vovoni ivaniahei.*

13 Apaina taui ai nau-pata yai dewa
goyona wayahi ivaniahei, vivane dewa-yaiyai
ananina Yaubada wayahina. Tuta ataina
ikenekenene babau ana tuta wayahina, kadu

% 2:10: Iud 7-8,16. * 2:11: Iud9. * 2:12: Iud 10.

idewa-haiawa-kavokavovo dewaia wayahi.
Taui yai dewa vivane gidani kadu bedi ami
kwama kavukavuna wayahina deina. Tomotaui
nui uamam, kate dewana eha nau-wawanimi.

14 Tyta tuta idune-nau-nene koiaka ivaniahei nui
ikenekenene. E ikenene-havihavine, eha magai

ibiga. Ka aituhu aviyaivia iva-hamwahamwana,
tau viwavene-naia ieta-naoei etawana goyona
wayahina ineine. Ka gugua a nua-tania
ianamane-yehai. Taui mwata deina, ka Yaubada
avaha dewaia habuhabui bwanatai. Wayahina,
ai dewa-yaiyai potapotai.

15 Avaha etawana tunuhina ivihahaiei,
ini-tawanei, ka ataina ini-tupatupa. Nonova
dewa goyona Beora natuna ana wava Balaam
nuana epei, iuna tauna ya nuanua ananina
kaikaiwabo na-vaniahei a nau-pata ya paisewa
goyona wayahina.* 16 Kate Yaubada Balaam ya
dewana goyona si-vi-tunuhi vahitau aseV movina
wayahina. Yaubada ase-nanaV kumakumana
ponaitu venei, tomotau ai ponaitu deina, ka
ase-nanaV Balaam yana dewa mwagemwagena
mana-giboei, ka vito-potei. Ka ataina tau
viwavene-naia yai dewa nua-tania ka Balaam
yana dewa nua-tania aitamoata deina.*

17 Ka tau viwavene-naia vitupui tovoha
deina, kate eha daudauna. Ka taui kadue
you deina, ka yahina bagibagina iveivei, ka
eha ima'-genuana. Wayahina, Yaubada avaha
ivi novanovanata vo-vi-aiaia taui wayahi, ka
apaina ivaniahei, ima'-vavaha.» 18 Juna tau

% 2:15:  Yau 22:7; Iud 11; SiV 2:14. % 2:16: Yau 22:28-35.
% 2:17: Iud 12-13.

viwavene-naia ivona-vanevane, kate yali vona
awakabina. @ Ka vonaia wayahina ononotoi
tupwai iana-dibidibiei. Ononotoi tau nua-vinana
vovoui, ka tuta eha ani-hoina iakwa wayahina
taui avaha yaial goyogoyoi ini-tawanei, ka tuta
eha ani-hoina iakwa wayahina dewa-yaiyaina
inovo-tawane. Kate tau viwavene-naia vitupui
iaipuipupu kenene a dewa-haiawa wayahina, e

ivi-dae-havinei deina. 19 Ka tau viwavene-naia ai
tau vi-muniiana-dibidibiei, ivonavona, “Etawana
taina aviwavenemi etawana ahiahina. Iuna avi
kenene yami nuanua udedewei akanai, dewaia

habuhabui awawaehina wayahimi. Iuna eha
aitam veimea mamae na-vito-potami.”  Tau
viwavene-naia ipuipupu deinake, kate taui avaha
ivi-tau paisewa-kavokavovo dewa mavununa
wayahina. Iuna vona tana-minikuna mamaei,
ivona,

“Aviani bagibagi-tawanem,
dewana yawaim na-veimeyei,
ka evitau  paisewa-kavokavovo
wayahina.”

20 Nonova taui yaka Kauvea kadu yaka Tau
Ito-yavuha Iesu vaneana ivitumahanei, e dewa
goyona tanopia mavununa ini-tawanei. Kate

ataina avaha imavi-havine dewaia tutuaina
wayahia, kadu yawai isi-wahawahani, ka dewaia

avaha bagibagi-tawane-yehai. Wayahina,
nonova tutana mwagemwagei lesu vaneana
wayahina, taui yawai goyona, kate ataina avaha

yawai goyo-vainena.* 21 Aituhu aviyaivia eha
dewa tunuhina a etawana it'-anamane, taui
mwagemwagei imamaei. Kate aituhu aviyaivia
Yaubada ya veimea ahihinata inononi tau
nau-wahe aitam wayahina, e aituhu etawana
ivaniahei, ka munia, aituhu veimeana ivihahaiei,
ka aituhu etawana tanoi wayahina imagigino,
vona ahiahina, taui avaha yawai ivi-goyo-vainei.»

22 Kadu vona tana-minikuna tunutunuhina
Imamael. Aitam ivona,

“Kedewa tauna ovanina n'-am-havinei.”
Ka kadu aitam ivona,

“Aituhu pono kanosia,
tuta eha ani-hoina na-iakwa wayahina
na-mavi-havine motopuna wayahina.”

Ka tau viwavene-naia yai dewa deinake.*

3

Kauvea Ya Mavi-havine ) )
1 Yaiau, adewa-vidovidohemi. Taina yami

leta v'-inuana wayahiua, ka ainua nihenia
yau nuanua dewa ahiahina unua-vi-avini
kadu dewaia wayahi unuanua. 2 Ka itomi
nau-wawanimi Yaubada ya tau apa-taputapu
ahihinata yai mai-vona unua-vi-avini, ka kadu
nau-wawanimi veimeana yaka Kauvea kadu
yaka Tau Ito-yavuha venemi itoai tau hae ananiai
wayahiaia unua-vi-avini.*

% 2:20: Mat 12:45. % 2:21: Luk 12:47-48. ¥ 2:22: VT 26:11.
% 3:2: Tud 17.

3 Ka yau pai mini naona nau-wawanimi

nuami n'-am-haui wun'-anamanei ahiahina
vivane tuta a pa1 nau-yehata wayahina tau

vi-waipo tupwai ivin'-omo wayahimia, e
taui ai nau-dadana goyona ivi-muniei, Kka
Kauvea ya etawana ivi-waipoei,* 4 ina-vona,
“Nonova tauna vona-dabadaba boui yana
omana kadueyei, a? Kate yana omana aveta?
Tuta nonova bana mamanaina wayahina yaka
tupua-nenenehiimamaei, ka munia yawaiiakwa.
Ka omomo a itoava tuta ataina wayahina, ka
dewa habuhabuna ineine aitamoata, dewa
habuhabuna tanopi a vevewana ana tuta
wayahina ivi-putu deina. Ya vona-dabadabana
vitupu!” 5 Kate taui yai nuanua dewa
aitamoata nuai na-pani, vivane tuta nonova
Yaubada tauna yana vona ana heta wayahina
wahuma vevewanei, kadu daudau epei, e tanopi
vevewanei daudaua.* ¢ Ka munia, tanopi-nana
gavivina daudau-naia nihenina, iakwa.* 7 Kadu
Yaubada tauna yana vona wayahina avaha
wahuma kadu tanopi ainua ataina imamaei
vi-nua-dadani ipotapota a itoava vitana matana
an' auyewa na-omo wayahina. Ka auyewana
wayahina, tauna wahuma kadu tanopi taina
n'-anai-yehai, ka kadu tau goyogoyoi habuhabui
na-vita-vovoni.

8 Yaiau adewa-vidovidohemi, ka itomi

nau-wawanimi vona altamoata tuta ana iava
wayahina unua-vi-avini. Kauvea eha ta-nuanua

tuta wayahina itoka tomotau kanuanua tuta

% 3:3: 1Ti4:1;Iud 18. * 3:4: Mat 24:48. ¥ 3:5: Nao 1:6-9.
% 3:6: Nao 7:11; 2Pi 2:5.

wayahina deina. @ Tauna wayahina auyewa
aitamoata vivane ponimana ai yau 1000 taukaia
deina, kadue ana pata ponimana ai yau 1000
tauna wayahina vivane auyewa aitamoata
itoka tomotau wayahikaia deina.» 9 Wayahina,

eha nau-wawanimi unuanua Kauvea tauna
ya vona-dabadabana nua-panipanie, tupwai

tomotau inuanua deina. Eha ohota. Tauna
potapotami, iuna ya nuanua ananina eha aitam

tomotau yawai-vavaha na-tutu-haini, kate ya

nuanua tomotau habuhabui inua-vinana.»
0 Kate apaina, Kauvea ya mavi-havine an'

auyewa na-omo tau vainau ya vin'-omana deina.
Ka auyewana wayahina wahuma habuhabuna
na-iakwa pai-edana ani-vainena wayahina, kadu
dewaia habuhabui ataina wahuma imamaei, ai
ananata nihenina in'-anai-yehai, ka kadu tanopi

taina kadu dewaia habuhabui hetana imamaei
in'-anai-yehai.*

11 Tka. Apaina Yaubada dewaia habuhabui
na-vita-vovoni deinake. Wayahina, itomi

medeina? Avi dewa nau-wawanimi udedewei?
Vona ahiahina, nau-wawanimi yawaimi

ahihinata, kadu yawaimi Yaubada ya nuanua
wayahimi deina. 12 Juna upotapota Kauvea
yana omana an' auyewa wayahina, kadu
yami dewa ataina auyewana ina-ivaitei
visi-kwayavoni. Auyewana wayahina

Yaubada wahuma na-vita-vovoni al ananata
nihenina, kadu vevewana a gugua pai vi-putu

kikitu-vainena ikwanene ina-iakwa, iuna
ananatana weweavi-vainena. 13 Kate itoka eha
% 3:8: Sam 90:4. ¥ 3:9: Aba2:3;1Ti2:4. * 3:10: Luk 12:39;
1Te 5:2; Mat 24:29, 35.

kanua-vita. Yaka nua-vaniaha nui kapotapota
wahuma kadu tanopi vovoui kavaniahei, nonova
Yaubada ya vona-dabadabana wayahi deina. Ka
papani-nana wayahina tau tunutunuhika yaka
meagai.®

14Yaiau, avaha anamanemi, yami nua-vaniaha
nui dewaia habuhabui upotepotei. Wayahina,
nau-wawanimi udewa-bagibagi, ka auyewa
aitamoata aitamoata wayahina udune-vivinimi
yawaimi nihenina eha aitam aviani goyona, ka
eha aitam pai ini-yauyau. Kadu nau-wawanimi
udewa-bagibagi, e nua gomagomanina nihenina

Yaubada nui umamaei. 15 Kadu nau-wawanimi
aviani wayahina vyaka Kauvea potapota

unuanuani. Ka vona ahiahina, yaka Kauvea
potapota, iuna ya nuanua itoka yaka ito-yavuha
kavaniahei. Dewaia tanoi wayahi kadu aka
niam Paulo avaha yami leta nihenia ginumi.
Tauna leta-naia ginumi nua-uya Yaubada venei
wayahina.# 16 Ka avi leta habuhabui ginumi,
tauna yana dewa nihenia aitamoata deina.
Ka leta-naia nihenia vona tupwai imamaei, ka
eha memeanina kan'-anamanei, vivane nuaka
vi-tupatupa. Ka tupwai tomotau mwagemwagei,
ka yai vitumahana eha toyoina. @ Wayahina,
Paulo ya vonaia pali nua-tupatupaia tanoi
iepepei, ivinovinoi, ka ai anamana ivo-vinevinei.
Tomotau-naia kadu mani vona Iginuma nihenina
idedewei deinake. Wayahina, ai vita-vovona
na-omo, iuna taui yai dewaia goyona tanoi.

17 Kate taumi, yaiau adewa-vidovidohemi,

% 3:13: Isa 65:17; 66:22; SiV 21:1,27. * 3:15: Rom 2:4.

avaha dewaia uanamanei. Wayahina,
udune-vivinimi  ahiahina. Aituhu eha
udune-vivinimi, kaiwadi, taui veimea

itana-bwegebwegei yawaimi ivi-goyoi yai dewa
goyona wayahina. Ataina yami vitumahana

toyoina. Kate aituhu eha udune-vivinimi
ahiahina, apaina taui ieta-nacemi yami
vitumahana tunuhina uni-tawanei, e

ivo-vi-peumi deina.* 18 Ka yau nuanua wayahimi
yami nua-uya yaka Kauvea kadu yaka Tau
Ito-yavuha Iesu wayahina na-nata, kadu yau
nuanua yan' am-venena awawaehina yawaimi
nihenina na-nata. Tauna nau-wawani didiga
habuhabuna na-vaniahei, tuta ataina a itoava
tuta eha a ito-vewana wayahina.

Ana pata deina.

Yauke Simoni Pita

% 3:17: Mar 13:33; 1Ko 10:12.

